
 

Matvælaráðuneytið  
Sent um vef Samráðsgáttar 

Reykjavík, 28. mars 2023 

Umsögn Íslenska náttúruverndarsjóðsins - The Icelandic Wildlife Fund (IWF) um skýrslu Boston 
Consulting Group um stöðu og framtíð lagareldis á Íslandi, mál nr. 49/202. 

Það er mat Íslenska nátúruverndarsjóðsins að skýrsla alþjóðlega ráðgjafafyrirtækisins Boston Consulting 
Group um stöðu og framtíð lagareldis á Íslandi sé svo gölluð að hún geti ekki þjónað sem grunnur að 
stefnumótun fiskeldis á Íslandi til framtíðar. 

Í skýrslunni eru settar fram þrjár sviðsmyndir sem allar eru óraunhæfar og þar eru ýmsar rangfærslur, 
hæpnar fullyrðingar og upplýsingar lagðar fram án þess að fyrir þeim séu tilgreindar heimildir. 

Skýrslan fjallar nær eingöngu um viðskiptalegar forsendur eldis en vanrækir að skoða og meta 
umhverfislegar forsendur, sem til lengri tíma eru grundvöllur slíkrar starfsemi. Á löngum köflum er texti 
skýrslunnar hreinræktuð réttlæting á því að láta mengandi skaðlegan iðnað vaxa á kostnað umhverfis og 
lífríkis Íslands. Þá er gengið út frá því að laxeldi í sjó og á landi geti vaxið gríðarlega á næstu árum án 
faglegrar umfjöllunar um áhrif á aðra atvinnuvegi, losun gróðurhúsalofttegunda og orkuskipti, samfélag eða 
lífríkis. 

ATHUGASEMDIR 
Bls 12

	 BCG

„Til samanburðar við aðrar framleiðsluaðferðir prótíns til manneldis, er losun 
gróðurhúsalofttegunda og fóðurþörf hagstæð í fiskeldi.“


IWF 
Þetta er efnislega rangt. Plöntuprótein eru mun umhverfisvænni. Ef átt er við framleiðslu á 
dýrapróteinum er dæmis kolefnisfótspor kjúklingaræktunar minna en sjókvíaeldislax. 

Bls 13

	 BCG

„Ísland er talið eitt besta stangveiðisvæði í heimi. Það skapar bæði efnahagslegt virði og hefur 
tilfinningalegt gildi fyrir bæði Íslendinga og ferðamenn. Margir telja það siðferðislega skyldu 
Íslands að útiloka öll neikvæð áhrif á villta laxastofnu af völdum manna. Stangveiði á Íslandi er afar 
háð afkomu Norður-Atlantshafslaxins og stafar því ógn af neikvæðum áhrifum frá lagareldi.“


IWF 
Skýrsluhöfundar nefna réttilega að sjókvíeldi geti haft áhrif á upplifun ferðamanna sem 
koma til Íslands til að njóta ósnortinnar náttúru.  
Í skýrsluna vantar hins vegar alfarið kafla um mikilvægi veiðihlunninda fyrir íslenskan 
landbúnað og þar af leiðandi búsetu í sveitum landsins.  
Hlunnindi af stangveiði eru ein meginstoð landbúnaðar á Íslandi. Þegar landið er tekið í heild 
eru tekjur af stangveiði 28 prósent af hagnaði og launakostnaði í landbúnaði. Veiðihlunnindi 
eru sem sagt ein af grunnstoðum tilveru bændafjölskyldna um land allt. Án þessara tekna 

þyrfti fjöldi bænda að bregða búi. Á Vesturlandi eru tekjur af stangveiði 69 prósent af 
hagnaði og launakostnaði í landbúnaði og á Austurlandi er hlutfallið 34 prósent.  
Þessar tölur koma úr skýrslu sem Hagfræðistofnun Háskóla Íslands gerið 2018. Sjá: https://
ioes.hi.is/files/2021-05/Virdi-lax-og-silungsveida.pdf 

Bls 13

	 BCG

„Lagareldi hefur á undanförnum áratug hjálpað til við að snúa við fólksfækkun og efnahagslegri 
stöðnun í mörgum sveitarfélögum á Vest- og Austfjörðum.“


IWF 
Hvað á þetta við um mörg sveitarfélög? Hér vantar tölur og nöfn sveitarfélaga. Sjá tölur í 
athugasemd IWF við efnisgrein á bls 65 í skýrslu BCG, aftar í þessari umsögn. 

Bls 13

	 BCG

„Fjölgun jarðarbúa og þeirra sem teljast til millistéttar hefur aukið eftirspurn eftir mat, bæði úr 
dýra- og jurtaríkinu. Lagareldi er vel í stakk búið til að mæta þessari eftirspurn, bæði frá 
umhverfislegu og hagfræðilegu sjónarhorni.“

	 IWF 
Mikilvægt er af umhverfisástæðum að mannkyn minnki neyslu dýrapróteina. Í sjókvíeldi er 
ódýrum og umhverfisvænni próteinum „millilent“ í eldislaxi til að framleiða matvöru sem er 
lúxusvara í augum meirihluta jarðarbúa.  
Til að framleiða eina af máltíð af eldislaxi þarf prótein og næringarefni sem duga í þrjár til 
fjórar máltíðir fyrir fólk.  
Stór hluti fóðurs fyrir eldislax eru sojabaunir sem eru ræktaðar í Suður-Ameríku. Baunirnar 
eru fluttar til Norður-Evrópu og hellt sem hluta af fóðrinu í Norður-Atlantshafið í allt að átján 
mánuði, en það er tíminn sem tekur að ala eldislax í sláturstærð. Þegar laxinum hefur verið 
slátrað er hann fluttur langa leið, oft með flugi, á markaði í Bandaríkjunum, Asíu eða Evrópu.  
Þetta er augsýnilega ekki umhverfisvæn aðferð. 

Bls 13

	 BCG

„… er að öllum líkindum ekki hægt að mæta aukinni eftirspurn eftir fiskprótíni á næstu áratugum 
án fiskeldis. Eldislax hefur að stórum hluta mætt þessari auknu eftirspurn.“ 

IWF 
Þetta er rangt. Eldi á laxi var 4,5 prósent af lagareldi á heimsvísu samkvæmt nýjustu 
aðgengilegum tölum. Svo lítið hlutfall getur augsýnilega ekki mætt „að stórum hluta“ 
aukinni eftispurn eftir fiskipróteinum á heimsvísu. Sjá: https://www.fao.org/3/ca9229en/
ca9229en.pdf 

Bls 15 

	 BCG

„MYND 2.3 KOSTIR OG ÁSKORANIR SJÓKVÍAELDIS (ÍSLAND)

Kostir:

Sjúkdómar ekki eins algengir og í öðrum löndum“

	 IWF 
Vandi vegna sníkjudýra (fiski- og laxalús) hefur vaxið með auknu umfangi sjókvíaeldis við 
Ísland og hefur reynst mun meiri en sérfræðingar Matvælastofnunar (MAST) gerðu ráð fyrir. 
Sama gildir um sjúkdóma. Blóðþorri í eldislaxi var til dæmis óþekktur hér en stakk sér niður 
nánast um leið og lífmassi í sjó var aukinn á Austfjörðum. 

Bls 15

	 BCG

„MYND 2.4: KOSTIR OG ÁSKORANIR SJÓKVÍAELDIS (GAGNVART ÖÐRUM GREINUM)

Áskoranir

Slysasleppingar skapa hættu á erfðablöndun við villta laxastofna.“

	 IWF 
Sleppifiskar úr sjókvíaeldi skapa ekki hættu heldur valda skaða. Þetta orðalag 
skýrsluhöfunda er gildishlaðið og rangt. Skaðinn er staðfestur, hér við land og annars staðar 
þar sem sjókvíaeldi er stundað. 

Bls 16

	 BCG

„Aftur á móti eru til tæknilegar lausnir sem gætu dregið úr umhverfisáhrifum og/eða aukið 
framleiðslugetu, t.d. lokaðar og hálflokaðar sjókvíar.“

	 IWF 
Þessi tækni er ekki til staðar nema á tilraunastigi (þolir til dæmis ekki mikla ölduhæð) og er 
enn langt frá því að tryggja að mengun berist ekki í hafið í miklum mæli og fiskur sleppi út. 

Bls 16

	 BCG

„Landeldi hefur lengi verið stundað á Íslandi en í tiltölulega litlu magni. Það sama gildir á heimsvísu 
og er heildarframleiðsla einungis um 0,3% af öllu fiskeldi í heiminum.“


IWF 
Eiga þessar tölur við um landeldi á laxi? Ef svo þá þarf að taka fram að aðrar tegundir eru 
ekki hluti af þessari prósentutölu. 

Bls 16

	 BCG

„Talsverð reynsla er þó komin á bleikjueldi á landi á Íslandi og sömuleiðis hafa tilraunaverkefni til 
landeldis á laxi gefið góða raun.“

	 IWF 
Sérstök staðhæfing hjá skýrsluhöfundum að tala um „tilraunaverkefni til landeldis á laxi“. 
Samherji hefur framleitt 1.500 tonn af laxi á ári í landeldisstöð sinni í Öxarfirði um árabil. 
Stöðin var tvöfölduð á síðasta ári og gert var ráð fyrir að fiskur færi í nýju kerin um nýliðin 
áramót. Sjá: https://www.samherji.is/is/frettir/hlutafjaraukning-hja-samherja-fiskeldi-ehf-upp-
a-35-milljarda-krona-og-alf-helge-aarskog-tekur-saeti-i-stjorn 

Bls 18

	 BCG

„Landeldi gæti jafnvel orðið enn betri kostur til fiskeldis ef breytingar á regluverki í framtíðinni gera 
sjókvíaeldi óhagstæðara frá sjónarhorni framleiðenda (t.d. aukin skattlagning eða frekari hömlur á 
framleiðslu).“

	 IWF 
Þetta er mikilvæg athugasemd. Stjórnvöld hafa í hendi sér að haga lagasetningu á þá leið að 
tryggt sé að hvorki umhverfið né lífríkið niðurgreiði sjókvíaeldið með því að bera skaða af 
starfseminni, eins og nú er. 

Bls 21

	 BCG

„Leyfisverð á Íslandi mun einnig hafa lykiláhrif á samkeppnistöðu við önnur lönd sem vilja laða til 
sín fyrirtæki í fiskeldi.“

	 IWF 
Gildishlaðið orðalag. Ísland á ekki að undirbjóða önnur lönd með lægri sköttum og gjöldum 
og „laða“ þannig til landsins mengandi iðnað, senda svo umhverfi og lífríki reikinginn fyrir 
niðurgreiðslu á framleiðsluaðferðum sem skaðar hvorutveggja. 

Bls 22

	 BCG

„MYND 2.10: YFIRLIT YFIR SVIÐSMYNDIR FYRIR ÞRÓUN LAGARELDIS Á NÆSTU 10 ÁRUM“

	 IWF 
Hvar er sviðsmyndin sem sýnir að áhættumat Hafrannsóknastofnunar verði þrengt frá því 
sem nú er? Ríkar ástæður eru til að ætla að það muni gerast. Stór sleppislys hafa orðið og 
lús er miklu meira vandamál heldur en reiknað var með við útgáfu fyrri leyfa. Fóðurstuðlar í 
sjókvíaledi hafa verið hærri en gert var ráð fyrir við mat á burðarþoli fjarða ásamt því að ekki 
var gert ráð fyrir notkun kemískra efna (skordýraeitur og lyfjafóður) og koparoxíðs í 
ásætuvörnum í fyrri burðarþolsmötum. Þá virðist gríðarleg plastnotkun í þessum iðnaði ekki 
hafa verið tekin með í fyrri burðarþolsáætlunum. 
Óvilhöll sérfræðinganefnd sjávarútvegsráðherra hefur auk þess bent á að ekki eigi að miða 
framleiðsluheimildir sjókvíaeldis við að fullnýta burðarþol fjarða, það þrengi að annarri 
mögulegri atvinnustarfsemi. Sjá skýrslu nefndarinnar: https://www.althingi.is/altext/150/s/
2029.html


Bls 22

	 BCG

„Þessari sviðsmynd er stillt upp sem grunnsviðsmynd fyrir Ísland. Hún gerir ráð fyrir því að 
reglurammi verði styrktur og eftirlit eflt.“ 

IWF 
Hvorki sterkari reglurammi né hert eftirlit gerir netin í sjókvíunum öruggari. Þau eru jafn 
viðkvæm eftir sem áður. Aðeins er spurning um hvenær netapokarnir rofna og fiskur sleppur 
út, en ekki hvort. Sjókvíaeldi í opnum netapokum er einfaldlega ekki aðferð sem mun ganga 
án þess að valda skaða á náttúrunni.  Hér fær enginn bóndi leyfi til að halda minkabú þar 
sem gert er ráð fyrir að ákveðinn fjöldi minnka sleppi út á hverju ári. Reglan er að ekkert dýr 
á að sleppa út. Það sama á að gilda um eldi í sjó. 

Bls 24

	 BCG

„MYND 2.13: STÖRF Í GREINUM LAGARELDIS, SVIÐSMYNDIR OG TÍMI

980 bein störf laxfiskar“

	 IWF

Hvaðan kemur þessi tala, 980? Af hverju tilgreina skýrsluhöfundar ekki heimildir fyrir því 
hvernig þeir fá út þennan fjölda? Opinberar heimildir sýna allt aðrar og lægri tölur.  
Þetta eru vísbendingar um alvarleg skekkju sem raskar í grundvallaratriðum þeim 
sviðsmyndum sem settar eru fram í skýrslunni. 
Samkvæmt staðgreiðsluskrá fyrir árið 2021 unnu 577 manns í fiskeldi, en það voru 0,3 
prósent allra sem þá unnu hér á landi. Þá eru allir taldir, hvort sem þeir unnu lengur eða 
skemur, í hlutastarfi eða fullu starfis.  
Í lögum um ársreikninga segir að þar skuli upplýsa um fjölda ársverka. Tölur um 
starfsmannafjölda úr ársreikningum eru því ekki sambærilegar við tölur um fjölda 
starfsmanna samkvæmt staðgreiðsluskrá. Samkvæmt ársreikningum sjö fyrirtækja sem 
störfuðu í sjóeldi árið 2021 unnu þar þá að meðaltali rúmlega 290 manns. 

Bls 25

	 BCG

„Bent hefur verið á að talsvert hlutfall starfa í greininni í dag er í gegnum starfsmannaleigur og að 
tekjuskattar einstaklinga skili sér ekki með sama hætti í ríkissjóð með því fyrirkomulagi. Ekki er 
tekið sérstakt tillit til þessa í greiningunni en skoða þarf möguleg áhrif á skattspor og 
mótvægisaðgerðir ef sú þróun heldur áfram.“

	 IWF 
Af hverju er ekki tekið tilliti til þess í greiningu BCG? Í skýrslu þar sem á að greina núverandi 
stöðu og skoða mögulega þróun hlýtur að þurfa að rannsaka þessa lykilbreytu. Stærðirnar 
eru aðgengilegar í opinberum skrám (hjá Hagstofu Íslands).  
Hlutfall erlendra ríkisborgara sem starfa í fiskeldi er hátt og hefur farið vaxandi.  
Árið 2021 voru um 25 prósent starfsfólks í fiskeldi erlendir ríkisborgararar. Hlutfall þeirra 
hafði þá hækkað úr 13 prósentum frá 2015. Á sama tíma hækkaði hlutfall innflytjenda á 
íslenskum vinnumarkaði í heild úr 12 prósent í 18 prósent. 
Þróunin bendir til þess að enn hærra hlutfall starfsmanna í greininni muni koma í gegnum 
starfsmannaleigur þegar fram í sækir.  
Erlendum ríkisborgurum hefur fjölgað um 220 í Vesturbyggð og Tálknafirði frá 2014 til 2022 
en á sama tíma fækkaði íslenskum ríkisborgurum um 50. Ný störf (aðallega í eldinu og við 
kalkþörungavinnslu) freistuðu þeirra augsýnilega ekki nóg til að viðhalda byggð þeirra á 
svæðinu.  
Um mitt ár 2022 voru 37 prósent íbúa Vesturbyggðar og Tálknafjarðar erlendir ríkisborgarar. 

Bls 25

	 BCG

„Í stjórnarsáttmála ríkisstjórnarinnar er lögð áhersla á að vöxtur í greininni sé sjálfbær og að 
vísindaleg þekking og verndun villtra laxastofna séu í forgrunni.“

	 IWF 
Þessi orð í stjórnarsáttmálanum eru ekki í samræmi við aðgerðir stjórnvalda. Verndun villtra 
laxa hefur aldrei verið í forgrunni. Lög og reglur snúast um skaðaminnkun, en gera alltaf ráð 
fyrir mögulegri erfðablöndun, með öðrum orðum að villtir laxastofnar geti skaðast. Enginn 
skaði er það eina sem er ásættanlegt. 

Bls 26

	 BCG

„Auka leyfilegan hámarkslífmassa þegar notaðar eru umhverfisvænni eldisaðferðir eins og 
hálflokaðar eða lokaðar kvíar.“ 

IWF 
Þessi tækni er ekki til staðar nema á tilraunastigi (þolir til dæmis ekki mikla ölduhæð) og er 
enn langt frá því að tryggja að mengun berist ekki í hafið í miklum mæli og fiskur sleppi út. 

Bls 27

	 BCG

„D. Fjármagna rannsóknir til að kanna umhverfisáhrif úthafseldis, með sérstakri áherslu á 
slysasleppingar, heilsu fiska og áhrifa á staðbundið lífkerfi.“ 

IWF 
Þetta á að vera liður A í þessu plani og þessum rannsóknum á að ljúka áður en lengra er 
haldið. Það skal svo ekki gera nema niðurstöður rannsókna sýni að umhverfi og lífríki er 
ekki hætta búin vegna úthafs- eða strandeldis, eða það trufli aðra atvinnustarfsemi.  
Ekki á að hugleiða útgáfu þróunarleyfa né skipuleggja möguleg hafssvæði án þess að 
niðurstöður þessara rannsókna liggja fyrir. Þau mistök voru gerð við útgáfu leyfa fyrir 
sjókvíaeldi. Furðulegt er að sjá það lagt til í þessari skýrslu að endurtaka það vinnulag. 

Bls 28

	 BCG

„Sjálfbær matvælaframleiðsla með endurnýjanlegri orku getur styrkt framlag Íslands í baráttunni 
við hnattrænar áskoranir.“

	 IWF 
Sjókvíaeldi í opnum netapokum er skilgreind sem „mengandi starfsemi“ hjá 
Umhverfisstofnun og verður aldrei sjálfbær starfsemi. Mikilvægt er að það sé skýrt fært til 
bókar í skýrslu sem þessari að fóður er og verður takmarkandi þáttur í laxeldi, hvort sem 
það er á landi eða í sjó. Sá hluti er enn óleystur þó ýmis athyglisverð þróunarverkefni séu í 
gangi. 

Bls 51

	 BCG

„MOWI hefur með tímanum aukið umfang sitt í virðiskeðjunni og aukið hlutfall virðisaukandi 
vinnslu.“


IWF 
Hvar fer þessi virðisaukandi vinnsla á vegum MOWI fram? Er það í þeim löndum þar sem 
eldislaxinn er hafður í sjókvíum eða annars staðar? Þetta skiptir máli því MOWI heldur í 
gegnum dótturfélag sitt á stórum hluta af framleiðsluleyfum í sjókvíaeldi við Ísland. Hversu 
mikil er „virðisaukandi vinnsla“ MOWI í Noregi? Fer hún fram í löndum þar sem aðgengi að 
ódýru vinnuafli er meira? Hafa tollasamningar áhrif á hvar vinnslan fer fram? 

Bls 59

	 BCG

„Til að vernda íslenska villta urriðastofninn er ekki heimilt að nota norskan regnbogasilung á 
Íslandi, en hann hefur ákjósanlega eiginleika sem felast einkum í stærð hans.“

	 IWF 
Hvað eru skýrsluhöfundar að tala um þarna? Í fyrsta lagi felur eldi á regnbogasilungi ekki í 
sér hættu á erfðablöndun við villta íslenska laxfiska. 
Í öðru lagi er ekkert til sem heitir norskur regnbogasilungur. Náttúruleg heimkynni 
regnbogasilungs eru við vesturströnd Norður-Ameríku, þaðan var hann fluttur til Evrópu á 
tuttugustu öldinni til að nota eldi. Regnbogasilungshrogn, sem sjókvíaeldisfyrirtækin hér 
nota, eru svo flutt inn frá Danmörku. 

Bls 59

	 BCG

„Eftir því sem umfang í fiskeldi eykst á Íslandi myndast tækifæri til að stækka hlut staðbundinnar 
þjónustu. Þetta á sérstaklega við um fóðurframleiðslu og áframvinnslu afurða, þjónusta sem í dag 
eru að mestu sótt utan Íslands.


IWF 
Hér væri, vegna stöðu Íslands, sem þessi skýrsla á að greina, nauðsynlegt að fá fram hvaða 
áhrif tollasamningar, við ESB og önnur efnahagssvæði, og aðgengi að ódýru vinnuafli hafa á 
hvar  áframvinnslu afurða (virðisaukandi vinnsla) eldislax fer fram.  
Ísland og Noregur eru bæði aðilar að EES samningnum og staða landanna gagnvart helstu 
útflutningsmörkuðum með eldislax er mjög keimlík.  
Stærstur hluti eldislax sem er fluttur út frá Noregi er ferskur slægður fiskur með haus. Fer 
hann meðal annars á því formi til stórra iðnfyrirtækja í ESB löndum þar sem áframvinnslan 
fer fram, í vörur eins og flök, reyktan lax eða tilbúnar máltíðir.  
Mjög lítið brot af eldislaxi er flakaður og unninn áfram í Noregi vegna hás 
framleiðslukostnaðar og tolla sem gilda um útflutning á virðisaukandi afurðum á 
Evrópumarkað.  
Sjá hér um virðiskeðjuna í þessum iðnaði:  https://valumics.eu/wp-content/uploads/2019/10/
Valumics-AES-vol44-2-sept2019.pdf 

Bls 62

	 BCG

„Með auknu umfangi fiskeldis á Íslandi er vert að skoða meiri áframvinnslu á Íslandi.“


IWF 
Skýrsluhöfundum verður tíðrætt um þennan punkt en vanrækja hins vegar að greina hvaða 
farartálmar geta verið fyrir því að þetta geti orðið að veruleika, til dæmis aðgengi að ódýrara 
vinnuafli og mismunandi tollflokkar afurða eins og áður hefur verið nefnt.  
Stærstu sjókvíaeldisfyrirtæki Noregs vinna aðeins brot af framleiðslu sinni áfram í 
virðismeiri afurðir í Noregi. Það er skýr vísbending um að sama staða verði hér, rétt eins og 
hún er nú þegar, þó framleiðslan aukist. 

Bls 62

	 BCG

„MYND 3.30: VALDIR HAGSMUNAHÓPAR SEM TENGJAST ÍSLENSKU LAGARELDI“


IWF 
Á myndina og í þann texta sem fylgir, vantar að nefna mikilvægi veiðihlunninda fyrir 
landbúnað. Hlunnindi af stangveiði eru ein meginstoð landbúnaðar á Íslandi og þar með 
búsetum í sveitum landsins.  
Þegar Ísland er tekið í heild eru tekjur af stangveiði 28 prósent af hagnaði og launakostnaði í 
landbúnaði. Veiðihlunnindi eru ein af grunnstoðum tilveru bændafjölskyldna um land allt. Án 
þessara tekna þyrfti fjöldi bænda að bregða búi.  
Á Vesturlandi eru tekjur af stangveiði 69 prósent af hagnaði og launakostnaði í landbúnaði 
og á Austurlandi er hlutfallið 34 prósent.  
Þessar tölur koma úr skýrslu sem Hagfræðistofnun Háskóla Íslands gerið 2018. Sjá: https://
ioes.hi.is/files/2021-05/Virdi-lax-og-silungsveida.pdf 

Bls 65

	 BCG

„Þar af hefur fjölgunin verið um 15% frá árinu 2011, þegar fiskeldi hófst í miklu magni.“


IWF 
Þarna eru alvarlegar rangfærslur um hvenær fiskeldi hófst í miklu magni á Austfjörðum og 
fjölgun íbúa því sett í rangt samhengi. 
Sjókvíaeldi á laxi hófst ekki í miklu magni á Austfjörðum 2011. Árið 2011 var HB Grandi með 
smávægilegt þorskeldi í Berufirði. Því lauk 2012. 
Fiskeldi Austfjarða var stofnað árið 2012. Gengið var frá handhafabreytingu á starfsleyfi fyrir 
fiskeldi í Berufirði frá HB Granda til Fiskeldis Austfjarða þann 19. júní 2012. Það sumar voru 
sett út 48.000 laxaseiði í sjókvíar í firðinum. Sjá https://ust.is/library/Skrar/Atvinnulif/Starfsleyfi/
Eftirlitsskyrslur/Fiskeldi/Fiskeldi_Austfjordum_2012.pdf 

Þetta er saga framleiðslu Fiskeldis Austfjarða , eins og hún kemur fram í eftirlitsskýrslum á 
vef Umhverfisstofnunar frá 2012 til 2017: 

Berufjörður 
2012  
„19. desember eru einungis seiði í tveimur af 18 kvíum, í annarri kvínni eru u.þ.b. 35 þúsund 
laxaseiði, en í hinni eru u.þ. b. 25 þúsund seiði regnbogasilungs.“ Sjá https://ust.is/library/
Skrar/Atvinnulif/Starfsleyfi/Eftirlitsskyrslur/Fiskeldi/Fiskeldi_Austfjordum_191212.pdf 

2013 
„Eins og fram kemur á meðfylgjandi yfirlitsmynd eru 18 kvíar í sjó en 9 kvíar í notkun. Í 8 
þeirra er regnbogasilungur en í einni kví er lax.“ 
Sjá https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/

Fsikeldi_Austfjarda_041213.pdf 

Fáskrúðsfjörður 
2012 
„Engar eldiskvíar eru í rekstri hjá fyrirtækinu.“ 
Sjá https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/
Faskrudsfjordur_071112.pdf


2013 
„Engar eldiskvíar eru í rekstri hjá fyrirtækinu.“ 
https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/Fiskeldi_Austfj_071113.pdf


2014 
„Engar eldiskvíar eru í rekstri hjá fyrirtækinu.“ 
https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/
Fiskeldi_Austfjarda_Faskrf_231014.pdf


2015 
Engin skýrsla 

2016 
Engin skýrsla 

2017 
Starfsleyfið rann út þann 17. júlí án þess að eldið hefði hafist í Fáskrúðsfirði, samkvæmt 
fyrirliggjandi gögnum á vef Umhverfisstofnunar. 

Hitt sjókvíaeldisfyrirtækið sem starfaði á Austfjörðum eftir 2011 heitir Laxar fiskeldi. Þetta er  
saga framleiðslu þess, eins og hún kemur fram í eftirlitsskýrslum á vef Umhverfisstofnunar 
frá 2012 til 2017: 

Reyðarfjörður 
2012 
„Engin starfsemi er hafin er vegum starfsleyfishafa í Reyðarfirði.“ 
https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/Laxar_241012.pdf


2013 
„Engin ummerki voru um að starfsemi á væri hafin á vegum starfsleyfishafa í Reyðarfirði.“ 
https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/Laxar_211113.pdf


2014 
„Engin ummerki voru um að starfsemi á væri hafin á vegum starfsleyfishafa í Reyðarfirði.“ 
https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/Laxar_031114.pdf


2015 
Engin skýrsla 

2016  
Engin skýrsla 

Hér má skoða starfsleyfi sjókvíaeldisfyrirtækja og hvenær þau hófu útsetningu seiða: 
https://ust.is/library/Skrar/Atvinnulif/Starfsleyfi/Eftirlitsskyrslur/Fiskeldi/Fiskeldi_Austfj_071113.pdf


Einsog sjá má á þessu yfirlti er fullyrðing skýrsluhöfunda BCG: „fiskeldi hófst í miklu magni“ 
árið 2011 á Austfjörðum röng. Reyndar hefði ekki þurft að fletta upp í eftirlitsskýrslum 
Umhverfisstofnunar til þess að komast að því. Öll þau sem hafa fylgst með framgangi 
sjókvíaeldis við Ísland vita að það hófst ekki í miklu magni á Austfjörðum árið 2011. 

Bls 65

	 BCG

„Atvinnusköpun og aukin fjölbreytni í atvinnulífi eru taldir meðal helsti ávinninga lagareldis í 
sveitarfélögum þar sem það er stundað. Önnur jákvæð áhrif, bein og óbein eru talin geta fylgt 
starfseminni: 

• Jákvæð áhrif á íbúafjölda.

• Ný atvinnutækifæri fyrir yngri kynslóðir sem einnig laða að fyrrum íbúa sem flutt hafa annað.

• Efling samfélags og aukin fjölbreytni sem fylgir fjölgun íbúa, eykur aðdráttarafl og dregur úr 

fjölda þeirra sem flytja á brott.“

	 IWF 
Af hverju eru svona fullyrðingar settar fram án þess að skoða hver raunin er? Tölurnar eru 
aðgengilegar hjá Hagstofu Íslands. 
Þannig hefur til dæmis frá 2014 til 2022 körlum fjölgað á Tálknafirði og Bíldudal um 33 
prósent en konum fækkaði um 6 prósent, og börnum, 15 ára og yngri, um 28 prósent.  
Þetta hlutfall hefur verið að raskast í þessa átt á undanförnum árum. Fjölskyldum er að 
fækka, en barnlausum einstaklingum fjölga. 
Hjá Hagstofunni er einnig hægt að sjá að erlendum ríkisborgurum hefur fjölgað um 220 í 
Vesturbyggð og Tálknafirði frá 2014 til 2022. Á sama tíma fækkaði íslenskum ríkisborgurum 
um 50. Ný störf (aðallega í eldinu og við kalkþörungavinnslu) freistaði þeirra augsýnilega 
ekki nóg til að viðhalda byggð þeirra á svæðinu, öfugt við það sem skýrsluhöfundar BCG 
halda fram, enda þær fullyrðingar þeirra ekki studdar neinum gögnum. Vísbendingar eru um 
að fjölgunin byggi á einstaklingum sem líta á þorpin sem eins konar verstöðvar og hyggi 
ekki á langa búsetu.  
Störf við sjókvíaeldi eru ekki fjölbreytt og launakjör hjá þessum fyrirtækjum á Vestfjörðum 
ekki eftirsóknarverð. Meðallaun á mánuði fyrir fulla vinnu í sjókvíaeldi á Vestfjörðum voru 
um 770 þúsund krónur árið 2021, samkvæmt ársreikningum fyrirtækja í greininni. Á bak við 
launin er töluverð vinna. Víðast er unnið á tólf tíma vöktum í eldinu, viku í senn, með vikufríi 
á milli. Launin eru fimm til tíu prósent undir því sem greitt var að jafnaði fyrir fullt starfi hér á 
landi árið 2021, samkvæmt tölum Hagstofunnar.


Bls 67 

	 BCG

„Í neikvæðustu sviðsmynd getur Atlantshafslaxinn á Íslandi beðið mikil skakkaföll, jafnvel verið 
útrýmt með tilheyrandi afleiðingum fyrir stangveiði sem atvinnugrein og lífsviðurværi þeirra sem á 
hana treysta.“ 

IWF 
Stangveiði í tengslum við útleigu eigenda lögbýla á veiðirétti, er beint tekjuöflunartæki fyrir:  
A) Eigendur viðkomandi jarða, að miklum meirihluta bændur. Mest er fjárhagslega í húfi  
fyrir þennan hóp að villti laxinn skaðist ekki og gengið sé um stofninn með sjálfbærum 
hætti. 
B) Leigutaka veiðiréttinda, sem framselja veiðileyfi og reka oft veiðihúsin. 
C) Starfsfólk leigutaka, leiðsögufólk, matreiðslufólk og annað starfsfólk veiðihúsa. 

Bls 78 

	 BCG

„Fyrirtæki sem stunda sjókvíaeldi leggja því sífellt meiri áherslu á að auka sjálfbærni sem helst 
jafnan í hendur við aukna framleiðni og lækkun á kostnaði.“

	 IWF 
Þetta er rangt. Kostnaður hefur til dæmis farið stöðugt hækkandi í Noregi. 
Hver eru áhrif vaxandi fiskidauða í sjókvíunum, aukinni notkun lúsaeiturs og lyfja og 
blóðþorrasmitsins á Austfjörðum? Af hverju er þessi klappstýrubragur á textanum þegar 
fyrirliggjandi tölur sýna beinlínis allt aðra stöðu? 
Framleiðslukostnaður hefur aukist á hverju ári í Noregi undanfarinn rúman áratug, nema 
árið 2012. Í grein í sjávarútvegmiðilsins Intrafish þann 8. mars 2023 sagði fyrrum 

stjórnarformaðir SalMar, Atle Eide, til dæmis: „Framleiðslukostnaður á laxi hefur aukist á 
hverju ári frá 2010, nema árið 2012, þegar það var örlítis lækkun. Árið 2022, samkvæmt fyrra 
mati, mun þessi kostnaður ná nýjum hæðum. Ef þessar líffræðilegu áskoranir halda áfram 
þá mun brátt verða hagkvæmara að framleiða lax í lokuðum kerfum á landi. Á hinum stóru 
mörkuðum sem krefjast flutnings með flugi verður landeldi einnig umhverfisvænni 
framleiðsluaðferð.“ Sjá: https://www.intrafish.com/opinion/atle-eide-salmon-farming-is-
becoming-norways-lost-opportunity/2-1-1414092 

Bls 78 

	 BCG 
„MYND 4.7: HELSTU STRAUMAR OG STEFNUR Í SJÓKVÍAELDI

Takmörkun umhverfisáhrifa og bætt velferð fiska.“ 

IWF 
Þetta er röng fullyrðing. Dýravelferð í sjókvíaeldi hefur farið versnandi ár frá ári, bæði hér við 
land og við Noreg. 
Afföllin voru um 19 prósent í íslenskum sjókvíum 2022. Það er tæplega 27 prósentum meira 
en gerist í norsku sjókvíaeldi, en staðan þykir óásættanleg þar í landi. Sjá til dæmis https://
borsen.dagbladet.no/nyheter/slaende-rapport-rekordhoye-dodstall/78686355?  
Íslenska talan er reyndar töluvert miklu hærri en þetta ef tekinn er með sá fjöldi eldisdýra 
sem var „fargað“ á síðasta ári vegna blóðþorrasmitsins á Austfjörðum. 

Við þetta bætist svo dauði svokallaðs hreinsifisks. Það er aðallega hrognkelsi sem er sleppt 
í sjókvíarnar í þeim tilgangi að halda fiski- og laxalús niðri. Hrognkelsið er ræktað í þessum 
tilgangi en líka er sóttur villtur fiskur og honum sleppt í sjókvíarnar. Rannsóknir sýna að við 
lok hverrar eldislotu hefur nánast allur hreinsifiskurinn sem settur er í kvíarnar drepist. 

Norska dýralæknastofnunin fjallar reglulega um óviðunandi ástand dýravelferðar í 
sjókvíaeldi, til dæmis hér: 
https://www.vetnett.no/nyhetsarkiv/rekordhoyt-antall-dode-fisk-i-oppdrettsnaringen 
og hér: 
https://www.vetnett.no/nyhetsarkiv/darlig-dyrevelferd-kan-svekke-appetitten-pa-norsk-laks 

Þrátt fyrir heitstrengingar um að þetta verði að laga, frá fulltrúum norskra stjórnvalda og 
forsvarsfólks sjókvíaeldisiðnaðarins á hverju ári, þá breytist ekki neitt. Ástæðan er fyrst og 
fremst sú að lög og reglur eru sniðin að hagsmunum fyrirtækjanna en ekki velferð 
eldisdýranna. Úr þessu verður að bæta. 

Bls 78 

	 BCG 
„MYND 4.7: HELSTU STRAUMAR OG STEFNUR Í SJÓKVÍAELDI

„Breytt samsetning fóðurs … prótín úr skordýrum til að auka sjálfbærni“

	 IWF 
Hlutfall próteina úr skordýrum er hverfandi. Er enn á frumtilraunastigi en lofar góðu. 

Bls 80

	 BCG

„Framleiðendur leggja einnig áherslu á að minnka notkun plasts og kopars í ásætuvarnir.“

	 IWF 
Það er rangt að framleiðendur leggi áherslu á að minnka notkun kopars í ásætuvörnum. 
Þvert á móti.  
Arnarlax og Arctic Sea Farm hafa bæði félög orðið uppvís að því að nota ásætuvarnir sem 
innihalda koparoxíð þrátt fyrir að í starfsleyfum þeirra hafi verið tiltekið að það væri óheimilt. 
Fyrirtækin hafa bæði sótt um leyfi á undanförnum árum um að fá breytingu á starfsleyfum 
sínum í þá veru að fá að nota koparoxíð og fengið þau leyfi. Arnarlax til dæmis árið 2021: 

https://www.skipulag.is/skipulagsstofnun/frettir/breyting-a-starfsleyfi-arnarlax-i-patreksfirdi-og-
talknafirdi 
Arctic Sea Farm sótti um slíka breytingu 2022: https://www.skipulag.is/media/attachments/
Greinargerd-ASF.pdf 

Í svörum Arctic Sea Farm við athugasemd við umsókn fyrirtækisins um notkun ásætuvarna 
með koparoxíði sumarið 2022, segir: „ASF tekur undir það sjónarmið að vissulega eigi sér 
stað mikil þróunar og hönnunarvinna varðandi umhverfisvænni ásætuvarnir. Það er þó mat 
framkvæmdaraðila að ekki sé enn komin lausn á almennan markað sem er 
samanburðarhæf við ásætuvarnaráhrif koparoxíðs.“ 

Í athugasemdum Hafrannsóknastofnunar við þessa umsókn ASF segir: 
„Hafrannsóknastofnun bendir á að afar mikilvægt sé að horfa til annarra lífvera en eldisfiska 
þegar verið er að ræða um áhrif kopars á lífríki. Kopar er mjög eitraður þörungum og 
hryggleysingjum (dæmi um ásætur), þá sérstaklega ungviði hryggleysingjanna. Þá hafa 
erlendar rannsóknir sýnt fram á að lífverur (non-target) á svæðum í kringum koparkvíar 
safna þungmálminum í vefi sína t.a.m. humrar og ígulker.“ 
Sjá umsagnir vegna tilkynningu um notkun koparásætuvarna Arctic Sea Farm í Arnarfirði og 
svör framkvæmdaraðila: https://www.skipulag.is/media/attachments/svor-ASF.pdf 

Bls 85

	 BCG

„Markmiðið er að draga úr hættu á að eldislax sem sleppur úr kvíum, gangi í laxveiðiár og blandist 
villtum laxastofnum erfðafræðilega.“

	 IWF 
Hér vantar að benda á að orðalagið í forsendum áhættumats erfðablöndunar, sem 
Hafrannsóknastofnun gefur út, er á reiki. Óljóst er hvort ætlun þess sé „að tryggja að 
framleiðsla úr íslensku laxeldi hafi ekki neikvæð áhrif á villta stofna,“ eða hvort markmið 
þess sé að „ásættanleg innblöndun“ eldislaxa í „náttúrulegar laxveiðiár“ fari ekki yfir tiltekin 
mörk (undirstrikun IWF) 
Í forsendum áhættumatsins kemur þetta fram: „Árlega mun vöktun segja til um hversu mikið 
eldi er ásættanlegt að stunda án þess að náttúrulegir laxastofnar skaðist.“ 
Þarna er enginn fyrirvari um hvaða villtir laxastofna er ásættanlegt að skaðist vegna 
erfðablöndunar. Heimkynni þeirra geta verið í þekktum laxveiðiám jafnt sem í öðrum 
vatnsföllum. En annars staðar í texta áhættumatsins er orðalagið „laxveiðiár“ notað 
nokkrum sinnum.  
Í lögum um fiskeldi er svo markmið áhættumatsins sagt vera að „koma í veg fyrir hugsanleg 
spjöll á villtum nytjastofnum“.  
Óskýrt er hvort markmið áhættumats erfðablöndunar sé að gæta að öllum  íslenskum 
laxastofnum, eða aðeins þeim sem eiga heimkynni sín í laxveiðiám sem um hafa verið 
stofnuð veiðifélög lögum samkvæmt.  

Álit Íslenska náttúruverndarsjóðsins er að grunnforsenda áhættumatsins skuli vera að engir 
villtir laxastofnar verði fyrir spjöllum vegna erfðablöndunar við eldislax. 

Bls 85

	 BCG

„MYND 4.13: FRIÐUNARSVÆÐI, ELDISSVÆÐI OG MÖGULEG ELDISSVÆÐI Á ÍSLANDI“

Heimild: Auglýsing um friðunarsvæði þar sem eldi laxfiska (fam. salmonidae) í sjókvíum er óheimilt, 
27. maí 2004, nr. 460, Matvælaráðuneytið

	 IWF 
Uppfæra þarf þessa mynd frá 2004, þar sem á hana vantar fjölmörg vatnsföll í Suðurfjörðum 
Vestfjarða sem eru heimkynni staðbundinna villtra laxastofna. Sama gildir um vatnsföll á 
Austfjörðum sem ekki eru merkt á kortið. Villtur lax er í fleiri vatnsföllum en um hafa verið 

stofnun formleg veiðifélög lögum samkvæmt. Sjá rannsóknir Hafrannsóknastofnunar, 
Vestfirðir, útgáfa 2017: https://www.hafogvatn.is/static/research/files/hafogvatn2017-004.pdf 
Austfirðir, útgáfa 2018: https://www.hafogvatn.is/static/research/files/1535363875-
kver2018-4.pdf 

Bls 90

	 BCG

„Þessu til viðbótar má hámarksfjöldi seiða á hverju eldissvæði ekki vera meiri en 200.000.“ 

IWF 
Skýrsluhöfundar fara þarna með rangt mál. Í 14. gr. í reglugerð 300/2018 er kveðið á um 
hámarksfjöldi fiska í sjókví. Þar kemur fram að  fjöldi seiða í hverri sjókví má ekki vera meiri 
en 200.000.  
Slæmt er að rekast ítrekað á dæmi sem þessi í skýrslunni, sem á að vera skrifuð af 
sérfræðingum um málaflokkinn.  
Á einu eldissvæði geta verið tíu til tólf sjókvíar sem hver og ein geta geymt allt að 200.000 
þúsund fiska. Á einu eldissvæði geta því verið meira en tífallt meira af seiðum en kemur 
fram í skýrslunni. Sjá hér bls 17: https://umsokn.mast.is/onequalityweb/Displaydocument.aspx?
itemid=276364210332803104871 

Bls 124

	 BCG

„Laxeldisfyrirtæki og eftirlitsstofnanir leggja í auknum mæli áherslu á ráðstafanir sem auka velferð 
og heilbrigði fiska.“


IWF 
Þetta hljómar eins og almannatengslatexti frá fyrirtækjum í sjókvíeldi. Þrátt fyrir þessar 
meintu áherslur hefur dýravelferðarvandinn farið versnandi ár frá ári, bæði í íslensku og 
norsku sjókvíaeldi. Af hverju er þess ekki getið?  
Hlutverk þessarar skýrslu er ekki að greina frá „áherslum“ heldur stöðunni í lagareldi, og í 
sjókvíaeldi er staða dýravelferðar óásættanleg svo notuð séu orð norsks ráðafólks „Vi ser at 
dette ikke er akseptabelt“ sagði til dæmis Per Sandeberg, þáverandi sjávarútvegsráðherra 
Noregs árið 2018 um laxadauðann 2017,  sjá https://www.fiskeribladet.no/nyheter/sandberg-
kamp-mot-laksedod-er-jobb-nr-1/8-1-60246, þegar 53 milljónir eldislaxa drápust í sjókvíunum. 
Árið 2022 drápust svo enn fleiri eldisdýr, eða 58 milljón eldislaxar í norsku sjókvíaeldi. 

Norska dýralæknastofnunin hefur líka ítrekað vakið athygli á þessari stöðu. Sjá til dæmis 
hér https://www.vetnett.no/nyhetsarkiv/darlig-dyrevelferd-kan-svekke-appetitten-pa-norsk-laks 

Þá er ekki að sjá að eftirlitsstofnanir á Íslandi hafi látið sig velferð eldislax varða 
sérstaklega. Þannig hefur Fagráði MAST um velferð dýra ekki fjallað um stöðuna í 
sjókvíaeldisiðnaðinum svo vitað sé. Engin merki er þess að sjá í fundargerðum ráðsins frá  
2020, 2021, 2022, né það sem af er liðið 2023. Aldrei hafa þó fleiri fiskar drepist í sjókvíum 
hér við land en árin 2021 og 2022 (hátt í þrjár miljónir hvort ár), og versnaði staðan milli ára. 
Þá kom upp blóðþorri seint á árinu 2021 og var 1,7 milljón eldislax „fargað“ af þeim sökum 
árið 2022. 
Viðbragða MAST við þessum skelfilega dýravelferðarvanda er beðið. 
Sjá fundargerðir Fagráðs MAST um velferð eldisdýra: https://www.mast.is/is/um-mast/nefndir-
og-rad/fagrad-um-velferd-dyra 

Bls 124

	 BCG

„Blóðþorri (ISA) kom nýlega upp á Íslandi en heilt yfir hafa sjúkdómar ekki verið jafn skæðir þar og 
á öðrum mörkuðum.“

IWF 
Hér vantar samhengi um að sjúkdómar og sníkjudýr hafa orðið „skæðir“ í íslensku 
sjókvíaeldi með vaxandi umfangi. Orskatengslin blasa við og mikilvægt er að færa þau skýrt 
til bókar.  
Sérfræðingar MAST töldu árið 2017 að lúsin gæti ekki orðið sambærilegt vandamál hér og í 
öðrum löndum. Sama ár gaf stofnunin hins vegar út fyrsta leyfi fyrir eitrun vegna lúsar og 
alls eru leyfin nú (eitur eða lyfjafóður) orðin 22 talsins. 
Sjá fundargerðir Fisksjúkdómanefndar: https://www.mast.is/is/um-mast/nefndir-og-rad/
fisksjukdomanefnd 

Bls 143

	 BCG

„Innleiðing reglna og eftirlits til að efla heilbrigði og vakta umhverfisáhrif“ 

IWF 
Þær reglur sem skýrsluhöfundar gera tillögur um eru til bóta. 
Í skýrsluna vantar hins vegar kafla um velferð svokallaðs hreinsifisks sem settur er í 
sjókvíarnar til að éta lús af eldislöxunum. Mest er notað af hrognkelsi. Allur hreinsifiskurinn 
drepst. Hvað verður um dauða fiskinn? Hvernig á að bregðast við þessum velferðarvanda? 

Bls 145

	 BCG

„Þekking á sjúkdómum, forvörnum og viðbrögðum mun því vonandi aukast og leiða til minni 
affalla í framtíðinni.“

	 IWF 
Þessi ályktun er ekki byggð á því sem töluleg gögn segja um hver staðan hefur verið. Afföll 
hafa verið að aukast hér við land ár frá ári, rétt eins og í Noregi þar sem sjókvíaeldi hefur 
verið stundað af stórum skala í um fjörtíu ár. Með auknum lífmassa aukast líkur á að laxalús 
og ýmsir sjúkdómar valda skakkaföllum.  
Aukinn lífmassi í fjörðum eykur einnig hættu á ofauðgun næringarefna í næsta umhverfi 
sjókvía sem getur valdið súrefnisþurrð í sjónum og miklum dauða eldisdýranna því þau geta 
ekki forðað sér í súrefnisríkari sjó. 

Bls 200

	 BCG

„MYND 6.11: MÖGULEGAR STAÐSETNINGAR FYRIR ÚTHAFSELDI Á ÍSLANDI Á GRUNDVELLI 
FRUMATHUGUNAR“


IWF 
Í kafla skýrslunnar  um úthafseldi er gert of lítið úr mögulegri hættu á að það skaði 
náttúruna og lífríkið, þar með talið villta laxastofna.  
Hugmyndir um strandeldi nokkrum kílómetrum frá suðurströndinni hljóma sérstaklega 
ábyrgðalausar. Það er fráleitt að leggja til strandeldi við ósa Þjórsár og Hvítár. Þjórsá er með 
stærsta náttúrulega laxastofn í Evrópu og laxastofnar í Hvítá og Ölfusá hafa átt undir högg 
að sækja og unnið er hörðum höndum að því að vernda þá. 

Bls 204

	 BCG

„Niðurstaða: Úthafseldi getur orðið öflug grein á Íslandi“

	 IWF 
Hvar eru fyrirvararnir í þessum niðurstöðukafla? Skýrsluhöfundar benda á Ocean Farm frá 
Salmar sem dæmi um tækniþróun í úthafseldi. Úr þeirri risasjókví hefur fiskur sloppið að 
minnsta kosti tvisvar. Full ástæða er því til að ætla að þessi búnaður sé ekki öruggur. Sjá: 
https://www.fishfarmingexpert.com/ocean-farm-1-salmar-salmon/second-escape-from-ocean-
farm-1/1363923

Bls 234

	 BCG

„Við sjókvíaeldi myndast einnig verulegt magn af lífrænum úrgangi sem losaður er í haf og veldur 
álagi á sjávarbotn og staðbundin vistkerfi.“

	 IWF 
Úrgangurinn er ekki aðeins lífrænn. Frá sjókvíaeldi kemur líka kemísk mengun vegna 
skordýraeiturs og lyfjafóðurs sem báðu er hellt í opinn sjó í kvíunum. Þungmálmurinn kopar 
berst í umhverfið úr ásætuvörnum og mikið magn af plasti berst í hafið: úr fóðurrörum, úr 
netunum sjálfum, flotholtum og ýmsum öðrum búnaði en plastnoktun er gríðarlega mikil í 
þessum iðnaði.


Bls 234

	 BCG

„Eins og fjallað er um í 6. kafla gefur frumathugun til kynna að náttúruleg skilyrði hamli ekki 
starfsemi úthafseldis í íslensku úthafi.“

	 IWF 
Þetta er fráleit fullyrðing í ljósi þess að engar rannsóknir á mögulegum áhrifum á lífríkið 
liggja fyrir. Enn einu sinni bregða skýrsluhöfundar sér í klappstýruhlutverk í stað þess að 
greina frá stöðunni eins og hún er: Að á þessari stundu er ekkert vitað um hvort „ náttúruleg 
skilyrði“ hamli úthafseldi við Ísland. 

Bls 236

	 BCG

„Skilvirkni regluverks stjórnvalda til að styðja sjálfbæran vöxt greinanna.“

	 IWF  
Þetta er rétt ef regluverkið gerir ráð fyrir að frá sjókvíum berist engin mengun í hafið, að 
sjúkdómar og snýkjudýr berist ekki þaðan og enginn fiskur sleppi. 

Bls 237

	 BCG

„Vöxtur á núverandi grunni – Óbreytt sviðsmynd“

	 IWF 
Hvar er sviðsmynd sem gerir ráð fyrir að áhættumat erfðablöndunar lækki núverandi 
framleiðsluþak? 

Bls 253

	 BCG

„Mikilvægt er að hafa í huga að erlent vinnuafl vinnur í dag stóran hluta starfa í fiskeldi og sú staða 
getur einnig verið uppi árið 2032. Einnig kann að vera að atvinnusköpun í lagareldi leiði til flutnings 
vinnuafls úr öðrum atvinnugreinum. Þ.a.l. er ólíklegt að raunfjölgun starfa á Íslandi fyrir tilstuðlan 
lagareldis verði jafnmikil og sviðsmyndirnar gera ráð fyrir.“

	 IWF 
Þetta er grundvallaratriði og því erfitt að skilja af hverju skýrsluhöfundar unnu ekki 
greiningarvinnu og sviðsmyndir út frá þessum fyrirvara fremur en að skila auðu. 

Bls 256


	 BCG

„Bent hefur verið á að stór hluti vinnuafls í lagareldi í dag er erlent og í mörgum tilfellum sótt í 
gegnum starfsmannaleigur. Ekki hefur verið gert sérstaklega ráð fyrir því í greiningunni en ef sú 
staða helst óbreytt hefur það mögulega áhrif til minnkunar á tekjuskatti einstaklinga.“

	 IWF 
Hér vantar greiningu á því hver staðan er nú. Hversu hátt hlutfall vinnuaflsins í sjókvíaeldinu 
er erlent farandverkafólk sem dvelur hér skemur en sex mánuði og skattskil því takmörkuð 
hér? Hver er líkleg þróun?  
Á það hefur verið bent að á næstu árum vanti 8.000 til 12.000 manns á íslenskan 
vinnumarkað. Hvaða áhrif hafa þessi mögulegi vöxtur á þá tölu? Mun þurfa að mæta honum 
alfarið með innfluttu vinnuafli? 

Bls 265

	 BCG

„Þannig getur verið erfitt vegna innbyrðis samkeppni á milli íslenskra lagareldisfyrirtækja að koma 
á fót einum regnhlífarsamtökum sem sjá um markaðssetningu á íslenskum laxi.“

	 IWF 
Eldislax sem alinn er í sjókvíum við Ísland er norskur stofn en ekki íslenskur. Um þetta er 
ekki deilt. Rétt orðalag væri því eldislax framleiddur við Ísland. 

Bls 267

	 BCG

„Viðskiptaáhætta“ 

IWF 
Við þennan kafla má bæta efnisgrein um áhættu af því að neytendur verði afhuga vöru sem 
framleidd er með svo ágengum hætti einsog gert er með sjókvíaeldi, sem skaðar umhverfið 
og náttúruna.  
Atle Eide, fyrrum stjórnarformaður SalMar spáir að dagar sjókvíaeldis í núverandi mynd séu 
taldir:  Open netpens, he said, while still in the mix, will be more and more rare. "We 
probably won't have fully open, traditional netpens by 2030," he said. 
"Society's demands have shifted too much, and technological advances will make it 
profitable to change, I think.” Sjá: https://www.intrafish.com/salmon/ex-marine-harvest-ceo-
salmon-farming-in-traditional-netpens-likely-gone-within-this-decade/2-1-1002708 

Bls 269

	 BCG

„Umhverfisáhætta tengd úthafseldi er um margt svipuð og við sjókvíaeldi. Væntingar standa til að 
hún sé þó vægari þar sem t.a.m. ef slysasleppingar eiga sér stað gerast þær að öllum líkindum 
lengra í burtu frá ám.“ 

IWF 
Þessi hætta snýst ekki aðeins um nálægð við vatnsföll. Eldislax sem sleppur úr 
úthahafskvíum getur blandast viltum lax á fæðuslóð í hafinu og gengið svo með honum í ár.  

Bls 269

	 BCG

„.Rannsóknir sem fara fram samhliða þróunarleyfum geta einnig hjálpað til við að meta áhættu 
sem hlýst af mögulegum slysasleppingum og áhrifum á hafsbotn og velferð fiska.“


IWF 
Þessi hugmynd er slæm. Auðvitað eiga rannsóknir að fara fram áður en leyfi eru gefin út. 
Það á ekki að gera tilraunir af risaskala út í náttúrunni sjálfri. 

Bls 281 og 282 

	 BCG

„Íslenskir framleiðendur ættu hins vegar að íhuga meiri vinnslu á Íslandi, líklegt er að hún skili meiri 
verðmætum og auki sjálfbærni framleiðslunnar.“ (281)

„Eftir því sem lagareldi eykst á Íslandi eru möguleikar til að auka hlutfall unnins fisk í 
útflutningi.“ (282) 

IWF 
Aftur er bent á að vegna stöðu Íslands, sem þessi skýrsla á að greina, er nauðsynlegt að 
setja fram greiningu á hvaða áhrif tollasamningar (við ESB og önnur efnahagssvæði) og 
aðgengi að ódýru vinnuafli hafa á hvar áframvinnslu afurða eldislax fer fram.  

Þessi yfirferð yfir skýrslu BCG er ekki tæmandi. Við lýsum yfir miklum vonbrigðum með 
vinnubrögð við gerð hennar. Kostnaður við þessa gölluðu skýrslu er að minnsta kosti 90 milljón 
krónur. Til samanburðar eru opinberir styrkir, sem öll umhverfisverndarsamtök á Íslandi geta sótt 
um til rekstrar, í heildina 50 milljónir króna á árinu 2023. 

Óspillt náttúra og lífríki er dýrmætasti lífeyrissjóður Íslendinga. Þessi skýrsla gengur gegn því að 
vernda þau mikilvægu verðmæti fyrir komandi kynslóðir.


	 Fyrir hönd Íslenska náttúruverndarsjóðsins,


	 	 	 	 	 	 	 	 Jón Kaldal

